
					Kaca puniki sampun kauji-wacén
asuhan. Dane ngicen kabebasan Meina nyalanang kebaktian agamanne
di gereja ane paek uii umah dinese.
Saja rukun bossne lanang istri teken pembantu, sopir Ian tukang kebune jumah. Biasanne yen Ratna Dumulah sampun suud repot di paon, setata raganne ngalih gegaen lenan luire nyait popok, gurita, baju bayi ane kapayasin ben sulaman Ian marenda asri. Yen katuju purnama, tilem, kajeng kliwon utawi ada rerainan, raganne matetoesan ngae canang Ian nanding banten. Meina masih mepes milu nulungin matanding canang sari. Ratna Dumilah masih rajin memaca buku-buku agama Iuire Pancayadnya, Upedesa, Sarasamuscaya, Bhagawad Githa, muah ane lenlenan. Yen ada ane kuang karesep baana malajahin lantas takonanga taken rabinne. Gusti Ngurah mula genem nuntun rabinne malajah uli tatacara sembahyang ane aluh, nganti ane dalem indik falsafat kadyatmikan. Meina mepes milu nguping yen Gusti Ngurah gendang-gending nembang, makidung di pasirepane satmaka nupdupang rabinne sirep, Ian rarene sajeroning garbha apang etis.

Taen dugase Ratna Dumilah sedeng mamaca Bhagawad Githa di terase, Meina maniang dewek moraan nyilih buku sawireh liu tingalina ada buku novel di rak bukune.

"Bu Ratna, dados tiang nyilih buku novel, lakar bacan tiang sambilang ngaso?"

"Ooh, dadi Meina. Jemak ja padidi encen ane kademenin, asal suud mamaca buin pejang di tongosne. Buku mula patutne mabaca, yen tongosang sing ada gunanne," pasautne Ratna Dumilah. Meina macelep ka kamar baca ngalih buku ane demenina.

"Niki Bu, buku Tenggelamnya Kapal Van Der Wijk, tiang taen ningeh judulne nanging dereng taen mamaca. Kocap satuanne becik, nggih Bu?"

